ՀԻՄՆԱՎՈՐՈՒՄ
«ՊԵՏԱԿԱՆ ԳԱՂՏՆԻՔ ՊԱՐՈՒՆԱԿՈՂ ՏԱՐԱԾԱԿԱՆ ՏՎՅԱԼՆԵՐԻ ՀԱՎԱՔՄԱՆ, ՏՐԱՄԱԴՐՄԱՆ, ՏԱՐԱԾՄԱՆ, ՕԳՏԱԳՈՐԾՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

1. Առկա իրավիճակը
   «Տարածական տվյալների մասին» Հայաստանի Հանրապետության օրենքի 5-րդ հոդվածի 1-ին մասի 7-րդ կետի համաձայն՝ Կառավարության որոշմամբ սահմանվում է պետական և ծառայողական գաղտնիք պարունակող տարածական տվյալների հավաքման, տրամադրման, տարածման, օգտագործման կարգը։
   Վերոգրյալ իրավանորմի պահանջն ապահովելու նպատակով առաջացել է սույն իրավական ակտի մշակման անհրաժեշտությունը։
2. Ակնկալվող արդյունքը 
   Հայաստանի Հանրապետության շահերի պաշտպանության և ազգային անվտանգության պահպանման նկատառումներից ելնելով՝ Նախագծով նախատեսվում է, որ պետական գաղտնիք պարունակող տարածական տվյալները պետական գաղտնիք պարունակող տարածական տվյալներին առնչվելու իրավունք ունեցող սուբյեկտներին տրամադրում և փոխանցում է պաշտպանության ոլորտի լիազոր մարմինը՝ Հայաստանի Հանրապետության պաշտպանության նախարարությունը։
   Նախագծով կարգավորվում են պետական գաղտնիք պարունակող տարածական տվյալներին առնչվելու իրավունք ունեցող սուբյեկտներին պետական գաղտնիք պարունակող տարածական տվյալների տրամադրման ընթացակարգն ու ժամկետները, միևնույն ժամանակ նշելով, որ պետական գաղտնիք պարունակող տարածական տվյալներին առնչվելու իրավունք ունեցող սուբյեկտները պետական գաղտնիք պարունակող տարածական տվյալների հավաքման և ստեղծման աշխատանքներ իրականացնելու նպատակով դիմում են Հայաստանի Հանրապետության պաշտպանության նախարարությանը՝ համապատասխան թույլտվություն ստանալու նպատակով, որն էլ իր հերթին համաձայնեցնում է Հայաստանի Հանրապետության ազգային անվտանգության ծառայության հետ։
   Նախագծով սահմանվում է նաև, որ պետական գաղտնիք պարունակող տարածական տվյալներին առնչվելու իրավունք ունեցող սուբյեկտներին պետական գաղտնիք պարունակող տարածական տվյալների տրամադրումը իրականացվում է պետական գաղտնիք պարունակող տեղեկությունների գործավարության կարգով, իսկ վերջիններս իրենց մոտ գտնվող պետական գաղտնիք պարունակող տարածական տվյալների պահպանությունն իրականացնում են «Պետական գաղտնիքի մասին» օրենքով սահմանված կարգով:
   Միաժամանակ անհրաժեշտ է ընդգծել նաև, որ Նախագծով առաջարկվում է սահմանել միայն պետական գաղտնիք պարունակող տարածական տվյալների վերաբերյալ կարգավորումները՝ հիմք ընդունելով այն հանգամանքը, որ «Տարածական տվյալների մասին» օրենքի ընդունումից հետո՝ 2023 թվականի մարտի 1-ին, «Պետական գաղտնիքի մասին» օրենքը շարադրվել է նոր խմբագրությամբ, որի կարգավորումներից էլ բացակայում է ծառայողական գաղտնիք հասկացությունը, իսկ անցումային դրույթներով ամրագրվել է, որ ծառայողական գաղտնիք կազմող տեղեկություններին տրված «Գաղտնի» դրոշմագիրը սույն օրենքն ուժի մեջ մտնելուց հետո համապատասխանում է պետական գաղտնիք պարունակող տեղեկություններին տրվող «Գաղտնի» դրոշմագրին։
   Վերոգրյալով պայմանավորված հայտնում ենք, որ հետագայում նախատեսվում է նաև համապատասխան փոփոխություն կատարել «Տարածական տվյալների մասին» օրենքում՝ համապատասխանեցնելով «Պետական գաղտնիքի մասին» օրենքին:
3․Նախագիծը մշակվել է Կադաստրի կոմիտեի կողմից:
4․Նախագծի ընդունման կապակցությամբ ՀՀ պետական բյուջեում եկամուտների ավելացումներ կամ նվազեցումներ չեն նախատեսվում:
   Նախագիծը բխում է ՀՀ կառավարության 2022 թվականի դեկտեմբերի 22-ի
«ՀՀ կառավարության 2021-2026 թվականների գործունեության միջոցառումների ծրագիրը հաստատելու մասին» N 2117-Լ որոշմամբ հաստատված N 1 հավելվածի Կադաստրի կոմիտեի միջոցառումների ծրագրի 1-ին կետի «1. Ինտեգրված կադաստրի ստեղծում» միջոցառման կատարման, ՀՀ կառավարության 2019 թվականի մայիսի 23-ի N 672-Լ որոշման, ՀՀ կառավարության 2021 թվականի ապրիլի 8-ի «Ինտեգրված կադաստրի ստեղծման ռազմավարական ծրագիրը հաստատելու մասին» N 505-Լ որոշմամբ հաստատված ոլորտային ռազմավարական փաստաթղթի պահանջներից:

